
Úthlutun styrkja til íslenskukennslu útlendinga á vorönn 2007

  

 

Menntamálaráðuneyti hefur að tillögu verkefnisstjórnar, sem í 
sitja fulltrúar menntamálaráðuneytis og félagsmálaráðuneytis, 
úthlutað 90 milljónum króna í styrki til námskeiðahalds í 
íslensku fyrir útlendinga. Veittir eru styrkir til 60 aðila til að 
halda námskeið fyrir samtals 3.360 nemendur að þessu sinni. 
Ráðuneytið auglýsti í janúar sl. styrki til námskeiða í íslensku 
er fram færu fyrri hluta árs með umsóknarfresti til 2. febrúar 
sl. Í allt sóttu yfir 70 fyrirtæki og fræðsluaðilar um ríflega 144 
m.kr. til að halda námskeið fyrir rúmlega 4.600 útlendinga. 
Ekki reyndist unnt að koma til móts við ítrustu óskir 
umsækjenda. 

Ríkisstjórnin ákvað hinn 10. nóvember sl. að veita 100 m.kr. 
til íslenskukennslu fyrir útlendinga árið 2007. Ákvörðun þessi 
byggði á hugmyndum þar sem miðað var við að nemendur 
gætu orðið 1.000 til 2.000 á ári næstu árin, að 
kostnaðarhlutdeild ríkissjóðs næmi u.þ.b. 75%. Áætlað var að 
kostnaður vegna námskeiðahalds gæti numið um 70 m.kr. 
árið 2007, um 172-305 m.kr. árið 2008 og um 162-297 m.kr. 
árið 2009. Áhersla var lögð á að kostnaður við tillögurnar væri 
vitanlega háður því að mikil óvissa væri um hversu margir 

útlendingar myndu sækjast eftir því að læra íslensku. Bent 
var á að eðlilegt mætti telja að fleiri en hið opinbera deildu 
kostnaði en að rétt þætti að vara við að ætla þeim sem sækja 
námið að bera mikinn kostnað af því. 

Athygli vekur hversu mikill áhugi er á íslenskukennslu hjá 
útlendingum og fyrirtækjum eins og glöggt kemur fram í fjölda 
umsókna. Undantekningarlítið standa hæfir kennsluaðilar, er 
standast kröfur um aðstöðu, námsgögn og menntun kennara, 
að umsóknunum. 

Átak í íslenskukennslu fyrir útlendinga er umfangsmikið og 
kostnaðarsamt verkefni. Auk styrkveitinga til námskeiða er 
vinna nú hafin á vegum menntamálaráðuneytisins við 
undirbúning námskrárgerðar og eftirlits með gæðum 
íslenskukennslunnar og til eflingar námsefnisgerðar og 
menntunar kennara. Er þess vænst að sem flestir aðilar er 
mál þetta varðar, starfsmenntasjóðir, stéttarfélög, fyrirtæki, 
sveitarfélög o.fl. leggist á eitt ásamt stjórnvöldum og veiti sem 
mestan stuðning til námskeiðahalds í íslensku fyrir 
útlendinga. 

Nýsköpun og 
frumkvöðlamennt í 
íslenskum skólum 

 
Á síðasta ári var gerður samningur milli 
Nýsköpunarkeppni grunnskólanemenda 
og menntamálaráðuneytis um að 
ráðuneytið tæki að sér framkvæmd 
keppninnar. Var Vitanum – verkefnastofu 
falin framkvæmdin fyrir hönd 
ráðuneytisins í ár. 
 
Kynning á starfi Nýsköpunarkeppni 
grunnskólanemenda fer fram í skólum 
landsins í samvinnu við sveitarfélög og 
kennarafélög. 
Skilafrestur í Nýsköpunarkeppni 
grunnskólanemenda 2007 er 30. apríl 
næstkomandi og er hægt að finna 
umsóknareyðublöð og frekari upplýsingar 
á vef keppninnar www.nkg.is. 
 
Sköpunarkraftur skólannna 
Félag íslenskra kennara í nýsköpunar- og 
frumkvöðlamennt  (FÍKNF) stendur að 
málþingi, í samstarfi við 

menntamálaráðuneyti og Impru 
nýsköpunarmiðstöð, í Kennaraháskóla 
Íslands v/ Stakkahlíð þann 23. mars nk. 
Ólafur Proppé rektor KHÍ setur málþingið. 
Aðalfyrirlesari er Jón Hörðdal frá CCP en 
hann mun ræða tengsl nýsköpunar og 
frumkvöðlamenntar við upplýsingatækni 
og nám.   
Að fyrirlestrinum loknum verður boðið upp 
á þrjár vinnustofur um framkvæmd 
kennslu í nýsköpun og frumkvöðlamennt í 
íslenskum skólum.  Sérstök kynning 
verður á framtaki sveitarfélaga á 
Suðurnesjum í tengslum við nýsköpun og 
náttúruvísindi. Einnig verður boðið upp á 
vinnustofu þar sem skoðaðar verða leiðir 
til að auka sjáanleika framúrskarandi 
kennslu í samfélaginu. Í þriðju 
vinnustofunni verður kynning á  stefnu 
menntamálaráðuneytis í málefnum 
nýsköpunar og frumkvöðlamenntar í 
samstarfi við Vitann – verkefnastofu. 
Í lok málþingsins mun Kristín Ingólfsdóttir, 
rektor HÍ  færa Þorgerði Katrínu 
Gunnarsdóttur menntamálaráðherra, fyrir 
hönd íslenska skólakerfisins, nýja 
kennslubók í nýsköpunar- og 
frumkvöðlamennt.  Bókin er skrifuð af dr. 
Erni Daníel Jónssyni og dr. Rósu 
Gunnarsdóttur og er ætluð til kennslu í 
elstu bekkjum grunnskóla og í 
framhaldsskóla.   
 

Drög að námskrám  
 
Drög að tveimur námskrám voru sett á 
vef menntamálráðuneytis 
http://www.menntamalaraduneyti.is/utgefi

 

d-efni/namskrar//nr/306  til kynningar 
þann 5. mars sl. Hagsmunaaðilum og 
almenningi gefst kostur að senda 
athugasemdir og ábendingar um 
námskrárnar í heild, eða einstaka þætti 
þeirra, til menntamálaráðuneytisins, 
Sölvhólsgötu 4, 150 Reykjavík eða á 
netfangið namskra@mrn.stjr.is í 3 vikur 
eða til 26. mars 2007. Að loknu 
umsagnarferlinu mun ráðuneytið gera 
nauðsynlegar lagfæringar á námskránum. 
Þær verða síðan gefnar út á námskrárvef 
ráðuneytisins.  

 
Nýr námskrárvefur 

ráðuneytisins 
 
Þar sem nýjar námskrár eru nú einungis 
gefnar út á netinu hefur námskrárvefur 
menntamálaráðuneytis   
http://www.menntamalaraduneyti.is/utgefi
d-efni/namskrar/  verið endurbættur. Á 
vefnum má finna gildandi námskrár, drög 
að nýjum námskrám og enskar þýðingar. 
Einnig er stefnt að því að setja inn á 
vefinn, leitarmöguleika innan 
námskránna, þýðingar á áfangaheitum 
o.fl. Vefurinn er enn í vinnslu en vonast er 
til að auðveldara verði að nálgast hvers 
kyns upplýsingar sem varða námskrár. 

